
 ЎЗБЕКИСТОН РЕСПУБЛИКАСИ НОМИДАН

Ҳ У К М

2021 йил январь ойининг 18 куни жиноят ишлари бўйича Фарғона вилояти Қўқон шаҳар судининг очиқ суд мажлиси ўз биносида бўлиб,

Раислик қилувчи судья: А.Омонов, судья ёрдамчиси З.Рахматиллаевнинг котиблигида, тарафлардан давлат айбловчиси Қўқон шаҳар прокурори ёрдамчиси З.Кенжаев, судланувчи А.М. ва унинг ҳимоячиси адвокат М.Игамбердиева, жабрланувчи Р.Мамаджоноваларнинг иштирокида, А.М.ни айблаш ҳақидаги 1-1503-2004/--сонли жиноят ишини кўриб чиқди.

Иш ҳужжатларига кўра:
А.М. (А.М.) – 07.11.1988 йилда Қўқон шаҳрида туғилган, миллати ўзбек, Ўзбекистон Республикаси фуқароси, маълумоти ўрта-махсус, оилали, қарамоғида бир нафар фарзанди бор, вақтинча ишламайди, муқаддам судланган: 
1. Жиноят ишлари бўйича Қўқон шаҳар судининг ---- йилдаги ҳукмига кўра, Ўзбекистон Республикаси ЖКнинг 168-моддаси 2-қисми билан 2 йил муддатга ахлоқ тузатиш ишлари жазоси тайинланиб, 28.08.2010 йилдаги амнистия актига асосан жазодан озод этилган;  
2.  Жиноят ишлари бўйича Риштон туман судининг --- йилдаги Ўзбекистон Республикаси ЖКнинг 168-моддаси 2-қисми “б” банди билан 1 йил 6 ой муддатга ахлоқ тузатиш ишлари жазоси тайинланиб, ЖИБ Қўқон шаҳар судининг 26.01.2018 йилдаги ажрими билан ЖКнинг  73-моддасига асосан жазодан озод этилган;
3. Жиноят ишлари бўйича Қўқон шаҳар судининг ---- йилдаги ҳукмига кўра, Ўзбекистон Республикаси ЖКнинг 168-моддаси 3-қисми “б” банди билан иш ҳақининг 30 (ўттиз) фоизи миқдорини давлат даромадига ушлаб қолган ҳолда, 2 йил 6 ой муддатга ахлоқ тузатиш ишлари жазосига судланган, ўталмай қолган жазо муддати 1 йил 3 ой 27 кунни ташкил қилади, Қўқон шаҳар, --- маҳалла фуқаролар йиғини, --- кўчаси, --уй, --хонадонда яшайди, эҳтиёт чораси тариқасида муносиб хулқ атворда бўлиш ҳақида тилхат қўлланилган, айблов далолатномаси нусхасини 2020 йил 29 декабрда олган,
Ўзбекистон Республикаси ЖКнинг 122-моддаси 1-қисми билан айбланиб судга берилган.

Суд судланувчи, жабрланувчи ва гувоҳнинг кўрсатувларини тинглаб, дастлабки тергов жараёнида тўпланган далилларни текшириб, суд мажлисида аниқланган ҳолатларни муҳокама қилиб, тарафларни музокараси ва судланувчининг охирги сўзини тинглаб, қуйидагиларни
А Н И Қ Л А Д И :

Судланувчи А.М. фуқаролик ишлари бўйича Қўқон туманлараро судининг 2017 йил 5 июндаги суд буйруғига асосан даъвогар Мамаджонова Рузихон Хамдамовна фойдасига бир нафар вояга етмаган 2015 йил 5 июнда туғилган фарзанди Мамажонова Мадинахон Анвар қизининг вояга етгунга қадар моддий таъминоти учун ҳар ойда ойлик маошининг 1/4 қисми миқдорида алимент ундириш белгиланган бўлса-да, А.М. давлат ижрочилари томонидан бир-неча бор оғзаки ва ёзма равишда огоҳлантирилганлигига қарамасдан, шундай қилмиш учун маъмурий жазо қўлланилганидан кейин 2020 йил 2 июлдан 2020 йил 25 декабрга қадар икки ойдан ортиқ муддат мобайнида, яъни 6 ой мобайнида жами 3.664.596 сўм миқдоридаги алимент пулларини тўлашдан қасддан бўйин товлаган.
Судланувчи А.М. суд мажлисида, айбига тўлиқ иқрорлик билдириб, Р.Мамажонова билан турмуш қуриб, оилавий келишмовчилик туфайли ажрашиб кетганликларини, шундан сўнг фуқаролик ишлари бўйича Қўқон туманлараро судининг 2017 йил 5 июнь кунги қарорига асосан турмуш ўртоғи Р.Мамажонова фойдасига ойлик иш ҳақининг 1/4 қисми миқдорида алимент пули тўлаб бориши белгиланганини, 2017 йил июнь ойидан                 2020 йил июнь ойига қадар алимент пулларини тўлай олмаганлигини,              2020 йил 2 июль куни Қўқон шаҳар маъмурий судининг қарори билан жавобгарликка тортилганини, 2020 йил июнь ойидан 2020 йил декабрь ойи учун тўланиши лозим бўлган 3.664.596 сўм алимент пулларини тўлаб берганини, енгиллик беришни сўради.
Бундан ташқари, суд, судланувчи А.М.нинг айби, қуйидаги далиллар билан ҳам тўлиқ тасдиқланади деб ҳисоблайди.

Жабрланувчи Р.Мамаджонова суд мажлисида, А.М.га 2014 йил 30 сентябрда турмушга чиқиб, турмушидан бир нафар фарзандли бўлишгани, шундан сўнг оилавий келишмовчилик туфайли ажрашиб кетишганлигини, фуқаролик ишлари бўйича Қўқон туманлараро судининг 2017 йил 5 июндаги қарорига асосан қарамоғидаги бир нафар фарзанди учун А.М.дан ойлик иш ҳақининг 1/4 қисми миқдорида алимент ундириш белгиланганини, А.М. ушбу алимент пулларини тўламаганлиги учун муқаддам маъмурий жавобгарликка тортилиб, 15 сутка қамоқ жазоси тайинланганини, 2020 йил июнь ойидан 2020 йил декабрь ойи учун тўланиши лозим бўлган 3.664.596 сўм алимент пулларини тўлаб берганини, енгиллик беришни сўради.

Гувоҳ Ж.Ғанибоев суд мажлисида, Мажбурий ижро бюроси Қўқон шаҳар бўлими давлат ижрочиси лавозимида ишлаб келишини, фуқаролик ишлари бўйича Қўқон туманлараро судининг 2017 йил 5 июндаги суд буйруғига асосан қарздор А.М.дан ундирувчи Р.Мамаджонова фойдасига икки нафар фарзандининг моддий таъминоти учун фарзандлари вояга етгунига қадар ҳар ойлик даромадининг 1/4 қисми миқдорида алимент ундириш белгилангани, мазкур ижро ҳужжати унинг иш юритувида бўлгани, А.М. тўланиши лозим бўлган алимент пулларини тўлашдан бўйин товлаб келаётганини, уни бир-неча маротаба алиментдан бўлган қарзларини тўлаб қўйишлиги ҳақида огоҳлантирганлигига қарамасдан, 2017 йил июнь ойида 2020 йил июнь ойига қадар тўланиши лозим бўлган 8.186.000 сўм алимент қарздорлигини тўламаганлиги учун 2020 йил 02 июль куни МЖтКнинг 474-моддаси 1-қисми билан маъмурий жавобгарликка тортилгани, А.М. 2020 йил июль ойидан 2020 йил декабрь ойига қадар жами 6 ой учун 3.664.596 сўм миқдоридаги алимент пулларини тўлаши лозим бўлгани, хозирда А.М. 3.664.596 сўм алимент пулларини тўлаганини кўрсатди.

Юқоридагилардан ташқари, суд судланувчи А.М.нинг айби ишдаги фуқаролик ишлари бўйича Қўқон туманлараро судининг суд буйруғи, давлат ижрочисининг ижро иши юритишни қўзғатиш тўғрисидаги қарори, Қўқон шаҳар маъмурий судининг қарори, давлат ижрочисининг огоҳлантириш хати, далолатномаси ва қарори ҳамда иш материалларида тўпланган бошқа далиллар билан тўлиқ ўз исботини топди деб ҳисоблайди. 

Шундай қилиб, судланувчи А.М. ўзининг юқоридаги жиноий ҳаракатлари билан моддий ёрдамга муҳтож бўлган бир нафар вояга етмаган фарзандини моддий жиҳатдан таъминлаш учун суднинг ҳал қилув қарорига биноан ундирилиши лозим бўлган маблағни шундай қилмиш учун маъмурий жазо қўлланилганидан кейин икки ойдан ортиқ муддат мобайнида, яъни 6 ой мобайнида 3.664.596 сўмни тўлашдан бўйин товлаб, Ўзбекистон Республикаси ЖКнинг 122-моддаси 1-қисмида кўрсатилган жиноятни содир этган.

Суд, судланувчи А.М.га жазо тайинлашда, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги қарори талабларига амал қилган ҳолда, жазони оғирлаштирувчи ҳолатлар мавжуд эмаслигини, содир этилган жиноятни ижтимоий хавфлилик даражасини, унинг шахсини, оилавий шароитини, қилмишидан чин кўнгилдан пушаймонлигини, етказилган зарар қопланганлигини жазони енгиллаштирувчи ҳолат деб топиб, унга нисбатан модда санкциясида назарда тутилган ахлоқ тузатиш ишлари жазоси тайинлашни лозим топди.

Шунингдек, суд, А.М.га Ўзбекистон Республикаси ЖКнинг 
60-моддаси тартибида, тайинланган жазо муддатига жиноят ишлари бўйича Қўқон шаҳар судининг 2019 йил 26 февралдаги ҳукми билан тайинланган жазонинг ўталмай қолган муддатини қисман қўшиб, узил-кесил ўташ учун жазо тайинлаши лозим.

Шунингдек, суд, Қўқон шаҳар прокурори томонидан киритилган даъво аризасини муҳокама қилиб, ушбу даъво аризасини қисман қаноатлантириб, судланувчи А.М.нинг алимент тўловидан жами қарзи 11.850.596 сўм ҳисобланган бўлса-да, маъмурий жавобгарликка тортилгандан сўнг тўланмаган алиментдан қарздорлик 2020 йил июль ойидан 2020 йил 25 декабрь ҳолатига 6 ой учун 3.664.596 сўмни ташкил этишини, ушбу зарар суд муҳокамаси давомида жабрланувчига ундирилганини эътиборга олиб, 8.186.000 сўм моддий зарар ундириш қисми бўйича судланувчи А.М. ушбу суммани тўлашдан бўйин товлагани учун маъмурий жавобгарликка тортилгани сабабли суд муҳокамасидан чиқариб, даъво аризани ушбу  қисмини қаноатлантиришдан рад қилишни лозим топади.
Юқоридагиларга кўра ҳамда Ўзбекистон Республикаси ЖПКнинг 
454-457, 460, 463, 465-468, 471-473-моддаларини қўллаб, суд

Ҳ У К М    Қ И Л Д И:

А.М. (А.М.) Ўзбекистон Республикаси ЖКнинг 122-моддаси 1-қисми билан айбли деб топилсин.

А.М.га Ўзбекистон Республикаси ЖКнинг 122-моддаси 1-қисми билан иш ҳақининг 30 (ўттиз) фоизи миқдорини давлат даромади ҳисобига ушлаб қолган ҳолда 1 (бир) йил муддатга ахлоқ тузатиш ишлари жазоси тайинлансин.

А.М.га Ўзбекистон Республикаси ЖКнинг 60-моддаси тартибида жиноят ишлари бўйича Қўқон шаҳар судининг 2019 йил 26 февралдаги ҳукми билан белгиланган жазони қисман қўшиб, узил-кесил ўташ учун иш ҳақининг 30 (ўттиз) фоизи миқдорини давлат даромади ҳисобига ушлаб қолган ҳолда 1 (бир) йил 6 (олти) ой муддатга ахлоқ тузатиш ишлари жазоси тайинлансин.

Тайинланган жазо жазони назорат қилувчи орган томонидан белгилаб берган жойларда ўтаттирилсин. Жазо муддати жазони назорат қилувчи орган томонидан белгилаб берган жойларда иш бошлаган кундан бошлаб ҳисоблансин. Жазони ижро қилиш Қўқон шаҳар ИИО ФМБ Пробация гуруҳи зиммасига юклатилсин.

А.М.га нисбатан қўлланилган муносиб ҳулқ-атворда бўлиш ҳақидаги тилхат эҳтиёт чораси ҳукм қонуний кучга киргандан сўнг бекор қилинсин.
Ҳукмдан норози тарафлар ҳукм эълон қилинган, судланувчи ва жабрланувчи ҳукм нусхасини олган кундан бошлаб йигирма сутка ичида Фарғона вилоят судига апелляция тартибида шикоят ёки протест келтиришга ҳақлидирлар.

Раислик қилувчи судья:

/имзо/


А.Омонов
Нусхаси аслига тўғри:





А.Омонов
